
Ватаным өчен – гомерем, көчем...

Еллар миннән үзенең соравын
Баганага терәп сорады.
Еллар минем күңел сафлыгын
Утка-суга салып сынады.

                              Ф.Кәрим

Фатих Кәрим...

Татар шигъриятенең йөзек кашларыннан саналган, дөньяга танылган бөек шагыйрьләр арасында Фатих Кәрим исеме дә бар. Ул - әдәбиятыбыз тарихында җуелмас якты эз калдырган шагыйрь. 

Гыйнвар аенда шагыйрь Ф.Кәримгә 102 яшь тулган булыр иде. Әмма ялкынланып яшәү теләге белән янган шагыйрьгә, яу кырында үлеп калганда да, нибары 36 яшь кенә була. Шуның 4 елы төрмәдә, 4 елы сугышта үткәнен дә искә алсак...аның гомере нинди кыска булганлыгын күрербез. Инде Бөек Ватан сугышы тәмамланганга да 65ел вакыт үтеп киткән. Меңләгән ватандашларыбыз белән бергә Ф.Кәримнең исеме дә телләрдән төшми, киресенчә, еллар үткән саен, күңелләргә якыная бара.

Солдат-шагыйрь Ф.Кәрим иҗатына багышланган журналыбыз сәхифәләрдән тора. 1 нче сәхифәсен ачабыз.

 Ул:      “Димдә тудым, Димдә үстем,
               Җиләк җыйдым тугайда...” – дип атала.

Фатих Кәрим 1909 елның 9 гыйнварында Башкортостанның Бишбүләк районында, ямьле  Дим буенда урнашкан Ает авылында дөньяга килә. Ул заманы өчен укымышлы саналган гаиләдә үсә. Абыйсы шагыйрь Ярлы Кәрим – Октябрь революциясе өчен актив көрәшкән коммунист. Әнисе һәм апасы да үзләре җырлар чыгаралар. Ф.Кәримнең дә поэзиягә булган мәхәббәте ата-ана нигезендә үк күренә башлый.  Шагыйрь үзе бу хакта болай дип язган: “Егет чагымнан ук тома сукыр әтиемнең үзе өчен язган шигырьләрен безгә укыштырганын ишетү, апам Мәрьямнең үз дәфтәренә Дим буе табигатен тасвирлап язган күп кенә шигырьләрен башкалардан яшереп миңа гына укуы, революция еллары башлангач, абыем Ярлы Кәримнең матбугатта чыгып барган шигырьләрен уку – болар минем әдәбият өлкәсенә табан юнәлеш ясавыма төп һәм башлангыч этәргеч булдылар...”

Шагыйрьнең бертуганы — Гобәйдә апасы, аның турында болай ди:

“Әлбәттә, без рәхәт тормышта үсмәдек, бик яшьли әтисез ятим калдык. Әтиебез Әхмәтвәли үлгәч, тагын да начаррак шартларда яшәргә мәҗбүр булдык. Ул указлы мулла, юмарт кеше иде. Коръәнне яттан укый, аның мәгънәсен аңлатып бирә. Садаканы өйгә алып кайтмый, фәкыйрь кешеләргә, ятим балаларга тарата. Әниебез йомшак күңелле кеше булды, безгә яттан әкиятләр, шигырьләр, бәетләр сөйли торган иде. Ә Фатих  әнине елата-елата Сак-Сок бәетен укый.”
             2нче сәхифәбез “Гамьсез гомер өчен тумадым мин,

                                Ялкынланып яшәү – теләгем...” – дип атала.

 Укырга-язарга Фатих мәктәпкә барганчы ук өйрәнә. 1919-20 елларда авылдагы беренче баскыч мәктәптә белем ала. Алга таба укуын Бәләбәйдәге педагогия техникумының беренче хәзерлек сыйныфында дәвам иттерә. Ул чакта Казанда яшәгән абыйсы Габдулла Кәримов (ул әдәбиятка “Ярлы Кәрим” буларак кереп кала) Фатихны үзе янына укырга килергә чакыра. Ул 1924 елда Казанга килгәч, абыйсын Уфага эшкә күчерәләр. Шулай да ул энесен Н.К.Крупская исемендәге  балалар йортына урнаштырырга өлгерә.  Ф.Кәрим 1925 елның көзенә кадәр балалар йортында тәрбияләнә, 1925 - 1929 елда Казанда җир төзү эшләре техникумында укый. Ул «Яшь ленинчы», «Крестьян газетасы», «Азат хатын», «Атака» басма​лары редакцияләрендә бик теләп эшли, 1931-33 елларда Кызыл Армия сафла​рында хезмәт итә.

 Ф.Кәримнең әдәбият белән ныклап кызыксынуы әтисе үлгәч башлана. Бәләбәй педагогия техникумында укыганда шигырьләрен кулъязма журналга туплый башлый. 1924 елда Казанга килгәч, аларның кайберләрен балалар матбугатында бастыра. Аннары бөтенләй газета-журналларда эшләүгә күчә. 

Беренче шигыре 1927 елда Мәскәүдә чыга торган "Кечкенә иптәшләр" журналының 2 нче санында басыла. Ул “Хәзер сезнең белән" дип атала. 

Карап торуга аның шигырьләре гади, ләкин гаҗәп самими шигырьләр. Бернинди шигъри хәй​лә юк. Әмма һәркайсында шагыйрьнең җаны, күңел ха​ләте бар. Ф.Кәримнең чордашлары әлегә кадәр аның хезмәт сөючән, эшлекле табигате, өлгерлеге, пөх​тәлеге, үз-үзенә дә, иптәшләренә дә таләпчән, олы җанлы кеше булуы турында сокланып сөй​лиләр. Ф.Кәрим югары культуралы, бай эрудицияле, сизгер йөрәкле шагыйрь булып җитешә.. 

Фатих Кәрим поэзиясе вак хисләрне белмә​де. Аны ил тормышының бөтен яклары кызыксын​дыра, борчый  иде. Ул шул за​ман яшьләренә хас дәрт һәм беркатлылык белән илебез зур җиңүләр яулый дип чын күңелдән ышанды Ләкин безнең бәхеткә, Ф.Кәрим, җи​ңүләр тантанасына исереп, тирә-ягына ал күзлек​тән карап яшәүче шагыйрь генә түгел иде. Аның поэзиясе һәртөрле әрәмтамакларга, ялкауларга һәм гамьсез бәндәләргә, ил эчендәге һәм тышын​дагы дошманнарга да утлы ук булып кадалды. 

          Журналыбызның 3 нче сәхифәсе «Өзелергә җитеп сыкрый күңелем...» дип атала.

Татарстан китап нәш​риятының яшьләр һәм балалар әдәбияты бүле​генә җитәкчелек иткән елларда ул аеруча ка​натланып иҗат итә. Бу елларда аның бик күп әсәрләре дөнья күрде. Ләкин 1937 елда Ф. Кәрим дә кулга алына. Мулла улы буларак, имеш, ул сыйнфый көрәшкә зыян китергән: үзенең нин​ди катлам кешесе икәнен яшереп, комсомол​га кергән, троцкистлар белән элемтәдә торган.

Ләкин, кызганычка каршы, ша​гыйрь җанын иң тирән җәрәхәтләгән яралар да бар. Әле Казан Җир төзелеше техникумында укыган елларда ук ул, «мулла баласы» исеме тагылып, комсомолдан чыгарыла. Тик ВЛКСМ өлкә коми​теты катнашып кына, аны комсомол сафында калдыралар. Икенче яраны Ф.Кәримгә чордаш​ларыннан берсе яшь шагыйрьнең беренче җы​ентыгына язган рецензиясендә ясый. Менә ре​цензент сүзләре: «Ф.Кәрим хәзерге көндә кызыл сүзләр кыстыргалап язып баручы, төптә буржу​ага хезмәт итәргә хәзерләнгән бер шагыйрь». «Аның күп шигырьләре яшьләр өчен иң зарарлы нәрсәләр». «Ул — солтангалиевче, җидегәнче​ләрнең юлдашы» һ.б.

1937 ел​ның 29 декабрендә Ф.Кәримне кулга алу турында ордер языла. Аны «буржуазияне яклаучы», «советка каршы эш алып ба​ручы», «халык дошманы» булуда гаеп​лиләр. НКВД хезмәткәрләре  шагыйрьне уйдырма «хәрби оешмага» теркәп куялар. Оешманың башында, янә​се, гражданнар сугы​шы герое Якуб ага Чанышев торган, ә аның «әдәби тармагын» Кави Нәҗми җитәкләгән. Бу оешманы С.М.Кировны, М.Горькийны һәм башка бик күп атаклы кешеләрне үтерүдә гаеплиләр, барысын да  атарга җыеналар.

1938 елның 3 гыйнварында Ф.Кәримне кулга алалар (ял көннәренә туры килгән​лектән кулга алу 5 көнгә соңарыла). Тентү вакытында шагыйрьнең барлык дәфтәр​ләрен, кулъязмаларын да төяп алып ки​тәләр. «Аникин» поэмасын  белгечләр «идеологик яктан зарарлы әсәр» дип таба.

Суд карары рәхимсез була: Ф.Кәримне ун елга ирегеннән, тагын биш елга сайлау хокукларыннан мәхрүм итәләр. Ф.Кәрим, бу карар белән риза булмый​ча, яңадан бер тапкыр гариза яза, ләкин аның сүзләренә колак та салмыйлар.

1939 елның мартын​да хөкем була. Аңа аена бер мәртәбә гаиләсенә хат язарга рөхсәт итәләр. Хатларның берсендә ул киная белән генә үзенең кай тирәдәрәк утырганын да хәбәр итә. Шуннан соң хатыны Кадрия, ике яшьлек кызы Ләйләне ияртеп, Ка​зандагы төрмә янына килеп йөри. Ләйлә: «Әти! Кайт инде! Тизрәк кайт!»—дип кычкыра. Ф. Кә​рим кызының тавышын ишетә, күз яшьләренә буылып тыңлый...

Төрмәдә утырганда да ул иҗат итүдән туктамый. Шигырьләрен куңелендә ятлап саклый. Мөмкинлек булу белән, X. Туфан сыман, папирос кәгазенә вак-вак хәрефләр белән язып, кием җөйләрендә яшереп тота

      4 елга сузылган газаплы төннәр һәм көннәр​нең иң ышанычлы дәлилләре — шагыйрьнең үзе ясаган дәфтәрләрендә теркәлеп калган шигырь​ләре. Алар 1938-1941 еллар дәвамында кәгазь​гә төшерелгәннәр. Күбесе каралама хәлендә кал​ган. Аларның күбесенең датасын да күрсәтү кыен. Кайберләренә шагыйрь дата куйган.. 

Журналыбызның 4нче сәхифәсе “Дусларым юк хәзер, тик берәүгә

                                                           Мин кулларын үбеп баш иям” дип атала

Халык дошманы...Ике са​бый баласы белән, аяз көндә яшен сук​кандай, аптырап калган ана кая барырга, кемгә сыенырга, нәрсә эшләргә белми. Хатлар, документлар... Гарәп хәрефләре белән дә, латинча да, кириллица белән дә язылган алар. Өзгә​ләнеп, инәлеп, үтенеп, таләп итеп. Ника​дәр итагатьлелек, сабырлык булган бу ханымда. Кайларга гына, кемнәргә генә юлламаган ул хатларны. Казанына да, Мәскәвенә дә язган. Язып кына да кал​маган, барган.... Ул куып чыгаруларга да, түбәнсетүләргә дә  түзгән. Түзү генә түгел, аңлата һәм сөйләшә дә белгән. Түрәләр​нең күн белән тышланган ишекләрен ачып та, төрмәләрнең тимер капкаларын шакып та ирен эзләгән.

Фатих Кәрим йөз дустының берсе кал​маганда да Кадриясенең ташламаячагын яхшы аңлый. Авыр елларында бөтен өме​те, бөтен таянычы анда була. Кечкенә генә буйлы, ябык кына Кадриясенең көчле ру​хына, тирән акылына, кайнар мәхәббә​тенә ышара.                                                                                                                                                                                                                                                                                         

...Сабыйларын алып кочагына, 

Ишек ачып чыкты, түзмәде. 

Тик ул гына тимер капкаларны 

Кага-кага мине эзләде. 

Дусларым юк хәзер, тик берәүгә 

Мин кулларын үбеп баш иям. 

Торгандыр ул сагыш ялкынында 

Яфрак кебек кипкән Кадриям.

Еллары бит нинди?.. Вакыйгалары, гай​бәтләре белән кайнап, гөжләп торган Ка​зан каласы. Шуның Ленин урамындагы кечкенә, ярты тәрәзәле бүлмәсендә бер​сеннән - берсе нәни ике сабый балалы, ка​наты каерып ташланган хатын яши. Ягар​га утыны, фатирга түләргә акчасы, ашар​га ипие юк. Ул «дошман» хатыны. Бала​лары исә «дошман» балалары. Ул һәр көн​не ишек катындагы аяк тавышларыннан сискәнеп, куркып уяна, һәр көнне әйтергә имәнеч, нахак һәм мәкерле сүзләрне ише​теп, җаны кыйналып урынына ава... Дус​ларының, таныш-белешләренең исән​ләшмичә, танымаганга, күрмәгәнгә сабы​шып узып китүләре. Кешеләрнең белер-белмәс төрле сүз йөртүләре. Төртмә һәм мәсхәрәле гайбәтләр. 

         Ф. Кәримне ун елга Коми якларындагы төрмәгә җибәрәләр. 

1941 елның 12 ноябрендә «Дело за не​доказанностью прекратить, из-под стра​жи освободить», дигән боерык бирелә һәм бу карар Мәскәүдә раслангач, 1941 елның 1 декабрендә Ф.Кәримне төрмә​дән чыгаралар. Ләкин шундый шарт белән: Ф.Кәрим үз теләге белән фронтка китәргә тиеш! Сугыш башлангач, Ф. Кә​рим үзе дә, фронтка җибәрүләрен сорап, га​ризалар яза. Ниһаять, 1941 елда Ф. Кәримне Казанга кайтарып, яңадан хөкем ясыйлар, һәм 3 нче декабрьдә азат итәләр. Шул елның 30 декабрендә Ф.Кәримне сугышка озаталар.

          Журналыбызның 5 нче сәхифәсен ачабыз. 

Ул “Бөек җыр ул – Бөек Ватан өчен 

        Сугыш кырларында үлүе” – дип атала.

Шулай итеп, Фатих Кәрим сугыш утына килеп керә. Ул 436 нчы дивизиягә эләгеп, Смоленск-Сухинич-Масальск юнәлешләрен​дә сугыша, 1942 елның апрель аенда, яраланып, Казанга кайтарыла. Ә 1944 елның апрель аенда эвакуация нәтиҗә​сендә Кострома шәһәренә күчерелгән Ленинград хәрби инженерлар училище​сына укырга җибәрелә. Ф.Кәрим кече лей​тенант званиесе ала һәм өченче Белорус фронтына китә, Көнчыгыш Пруссия юнә​лешендә сугыша.

         Үзенең күпсанлы каләмдәшләре кебек, Фатих Кәрим дә Бөек Ватан сугышында шагыйрь булып кына түгел, солдат булып та катнашты. 1941 ел​ның ахырыннан алып 1945 елның 19 февраленә, батырларча һәлак булуына кадәр, ул Мәскәүдән алып Көнчыгыш Пруссиягә хәтле сузыл​ган солдат юлын уза һәм шушы көрәш юлын үз шигырьләрендә гәүдәләндерә.

                                         Мин ант итәм: соңгы тамчы каным, 
Күкрәгемнең соңгы сулышын — 

Бөтенесен сиңа, сиңа бирәм, 

Ватанымның изге сугышы! —

дип белдерә ул беренче тапкыр яралангач язган шигырендә.

Әти кеше өчен балаларын күз карасы, йөрәк парәсе дип әйтү гадәткә кермәгән. Әмма кызлары Ада белән Ләйлә Фатих Кәрим өчен күзләренең карасына тиң дәрәҗәдә газиз, шул дәрәҗәдә кыйммәт булган. Моның шулай икәнен әти кешенең фронттан, сугыш кырларыннан язылган хатлары дәлилләп тора.     «Кызым минем, Ләйләм!

Сиңа әтиеңнән кайнар сәлам. Мин сине бик сагындым, күрәсем килә...

Йә, Ләйлә, ничек яшисең, балалар бакчасында ниләр эшлисең? Әниеңә ничек булышасың? Сез әниегезне яратыгыз. Адага да әйт, әниегез моңаймасын. Aңа булышыгыз, сүзен тыңлагыз...»

«Күз нурларым... Ада белән Ләйләнең укулары ничек бара, синең сүзне тыңлыйлармы? Үзләрен ауната-ауната минем өчен үп. Мин аларны бик сагынам бит. Ә әниләрен сагынудан йөрәкләрем авырта...»

Ф.Кәрим һәр әсәрендә үзенең олы фикерен бер укуда ук күңелдә уелып калырлык, афоризм дәрәҗәсендә тыгыз һәм кристаллдай саф, ачык итеп шигъри яктан чарлауга иреште.

“Фашист илгә үлем генә китерә, 
Фашизмның таңы, язы юк.”

“Илең турында уйласаң, 

Гомерең озын була,” —

кебек афористик юллар куәтле сүз булып яңгырадылар.

Ф.Кәрим сугыш елларында чын мәгънәсендә иҗади батырлык үрнәге күрсәтте. Өч ел вакыт эчендә ул һәркайсы әдәби казаныш саналырлык 150 ләп шигырь, 8 поэма, 2 прозаик повесть, «Ша​кир Шигаев» исемле зур драма әсәре иҗат итте. Аларда халкыбызның күпсанлы образлары гәү​дәләнде.

Ф.Кәрим Ватан сугышында чыннан да зур батыр​лыклар күрсәтә. Сугыш дәвамында ул ике тапкыр каты яралана, ләкин госпитальдән соң яңадан су​гышка омтыла. Оста сугышуы өчен ул күп тапкыр язма котлаулар ала, фронтта рядовойдан взвод командиры дәрәҗәсенә күтәрелә.

1945 елның 18 февралендә Фатих Кәрим үз взводы белән соңгы сугышка керә һәм шушы сугышта һәлак була. Хәрби батырлыклары өчен аңа Югары Башкомандование тара​фыннан бер-бер артлы өч тапкыр рәхмәт белдерелә, соңрак Кызыл Йолдыз ордены, I дәрәҗә Дан ор​дены һәм берничә медаль белән бүләкләнә ул.

         Шагыйрьнең бу соңгы сугышта өч тапкыр яра​лануы турында мәгълүмат бар. Дошман угы аны тик өченче тиюендә генә үтерә. Бу да аның яшәү​гә нык омтылышлы табигате турында сөйли ке​бек.

Кайта алмады шул шагыйрь. Очып та, утырып та... Җырдагыча, исеме генә кайт​ты да, гәүдәсе чит җирләрдә, чит туфракта күмелеп калды. Иң үкенечлесе - сугыш бе​тәргә санаулы көннәр калгач һәлак булды.

Үлем турында уйлама,

Илең турында уйла!

Илең турында уйласаң,

Гомерең озын була.(“Сөйләр сүзләр...”)
Бу олы хакыйкатьне ул үзенең бөтен иҗаты белән раслады. Ул — бөек Ватаныбызның тугрыклыклы солдаты, үз иде, үз туган жире, туган туфрагы өчен чын күңеленнән кайгыртучы, батыр сугышчы, кайнар йөрәкле шагыйрь. 

"Үләм икән, үкенечле түгел

Бу үлемнең миңа килүе,

Бөек җыр ул — Бөек Ватан өчен

Сугыш кырларында үлүе", — дип язды ул.

"Ватаным өчен" шигырендә

Шушы канатлы сүзләрнең авторы, киләчәктә сокландыргыч әсәрләр иҗат итәргә хыялланып, сугыш кырларында зур батырлыклар күрсәткән якташыбыз​ның гомер җебе 36 яшендә өзелүе ничек аяныч! 

Әйе, Фатих Кәримнең гомере кыс​ка, ә иҗаты озын гомерле булды. 

          Журналның 6 нчы сәхифәсе “Фатих Кәримнең нәселе” – дип атала.

Шагыйрьнең бабасы Кәрим Египет кешесе булган.Ул астрономия белән кызык​сынган, шигырь язу белән дә шөгыльләнгән. Аның иң яраткан шөгыле - сәяхәт итү була. Бер сәяхәте вакытында ул Рос​сиягә килеп чыга, Уралда сәяхәт кыла һәм, Шәмсикамәр исемле кызга өйләнеп,. Башкортостанда яшәргә кала (шагыйрьнең апасы сөйләгәннәрдән).

Шагыйрьнең егет чагыннан тома су​кыр әтисе Әхмәтвәли дә үзе өчен генә шигырьләр яза. Аңа ике тапкыр өйләнергә туры килә. Беренче хатыныннан бер бала, икенчесеннән унбер бала туа. Ләкин бу балаларның күбесе кыска гомерле була. Унынчы бала булып туган кызга яңадан Гобәйдә исеме кушалар һәм аларның бу балалары озын гомерле булып чыга: 93 яшькә кадәр яши.

Өркыя, Мәҗит, Мәрьям исемле апала​ры 70 иче елларга кадәр яши. Ф.Кәрим үзенең истәлекләрендә апасы Мәрьямнең дә шигырь язуы турында искәртеп үтә. Әдәбиятка «Ярлы Кәрим» псевдонимы белән кереп калган Габдулла Кәрим 1936 елда Гражданнар сугышы елларында ал​ган яраларыннан үлеп китә.

Хәзер Гобәйдә апаның ике баласы: Ти​мербәк абый белән Зөһрә апа гына исән. Фатих Кәримнең хатыны Кадрия Гай​нетдин кызы Ишукова атаклы Ишмөхәмәтовлар нәселәннән була. Алар башта Санкт-Петербургта, аннары Сембер шәһәрендә яшиләр һәм соңрак Казанга күчеп киләләр. Кадрия Казанда Фатих белән таныша.

Фатих Кәримнең беренче кызы Ада Казан дәүләт университетын тәмамлап физика-технология институтында укыта. Ә 1937 елда туган кызы Ләйлә гомер буе Казан заводларының берсендә эшли. Аларның уллары Оскар белән Артем да югары белемле. Хәзерге вакытта Ләйлә апа исән, ә Ада 1993 елда үлә.

Шуны әйтәсе килә: Ф.Кәримнең нәселе бөтен Россия буйлап таралган, һәм барысы да диярлек югары белемгә ия булган шәхесләр. Ләкин хәзерге көндә бу нәселдән бер генә кеше дә шигырь язу белән шөгыльләнми...                                     

Бүгенге көндә шагыйрь​нең туган авылы Аетта йорт-музей эшли, аның ихатасында бюст ур​наштырылган. Шагыйрьнең авылдашлары якташларын онытмый. Музей иркен, матур бинага урнашкан. Стендларда Ф.Кәримнең авыр тормыш юлы чагылыш тапкан. Шулай ук бу музейда Ф.Кәримнең кайбер шәхси әйберләре (калак, пычак, галстук һ.б) урын алган. Урта мәктәп, шулай ук Ает, Бишбүләк авылларындагы, Бәләбәй шәһәрендәге урамнар әдип исемен йөртә. Бишбүләктә, Бәләбәйдә хакимиятләр тарафын​нан, шулай ук шагыйрь белем алган Бәләбәй педагогия көллиятендә Фатих Кәрим исемендәге премия​ләр булдырылды. Аның данлы исе​мен якташлар, милләттәшләр оныт​мый һәм ул беркайчан да оныты​лырга тиеш түгел
Багратионск шәһәрендә дә Фатих Кәримне (кабере урнашкан җирдә) шул дәрәҗәдә олылый халык. Үзенең җирен, халкын, табигатен саклашкан татар егете белән чын-чынлап горурлана.
Бүгенге көндә минем милләтем — Муса Җәлиле, Фатих Кәриме, Абдулла Алишы булган бөек милләт ул. Алар безнең горурлыгыбыз, мактанычыбыз, кешелек дәрәҗәбез. Фатих Кәрим урамы, Фатих Кәрим премиясе... Шагыйрь иҗаты, шөкер, мәңгеләштерелгән. Бу шулай булырга тиеш тә.

Аның кайсы шигырен алып карасаң да, Ватанны көчле ярату сизелеп тора. Атаклы “Кыңгыраулы яшел гармун”ында Фазыл:

Ватаным өчен – 

Гомерем, көчем, –

дип җырлый. Ул – аның якты киләчәктә ышаныч белән сугарылган без белгән әсәрләренең берсе генә. Сюжетлы шигырьгә жыр жырлату аша булса да, бөтен иҗатының  төп фикерен кертеп җибәрә Фатих Кәрим.

Шагыйрь ялгышмый. Ил өчен бирелгән гомере бүгенге көндә дә халык тарафыннан искә алына, шул хактагы шигырьләре укыла, сәхнәләрдән сөйләнә. Ә бит мондый бәхет теләсә кайсы шагыйрьгә э

